
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-
mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Memelihara Silaturahim™.

SIDANG JEMAAH YANG DIKASIHI SEKALIAN,

Bulan Syawal sangat sinonim dengan momen kita masyarakat Melayu untuk saling
berkunjung dan bermaaf-maafan antara satu sama lain. Sesungguhnya ia merupakan
salah satu cara untuk kita memelihara ikatan silaturahim dan tuntutannya dinyatakan
dalam beberapa ayat al-Quran antaranya melalui firman Allah SWT dalam Surah al-Nisaa

ayat 1 yang dibacakan pada awal khutbah tadi yang bermaksud:

Maksudnya: “Dan bertakwalah kepada Allah yang kamu selalu meminta dengan
menyebut-yebut nama-Nya, serta peliharalah hubungan (silaturahim) kaum kerabat;

kerana sesungguhnya Allah sentiasa memerhati (mengawas) kamu”.

Sesungguhnya ikatan silaturahim juga memperkuat kasih sayang dan menambah rasa

cinta, serta mengukuhkan ikatan kekeluargaan Nabi SAW bersabda:

820~ P S @

JY\L};W) du\&ob«ﬁ) &Y\&ﬂ\.ﬁ'—ﬁ)‘:&mf}‘g

Maksudnya: “Sesungguhnya silaturahim ialah rasa cinta dalam keluarga, menambah

harta, dan memanjangkan umur”. (Hadis riwayat Imam Ahmad dan al-Tirmidzi)

Silaturahim turut memakmurkan negeri dan menambah keberkatan rezeki. Nabi SAW

bersabda:

Maksudnya: “Barangsiapa yang ingin dimudahkan rezekinya dan dipanjangkan umurnya,

maka hendaklah dia menyambung tali silaturahim”. (Muttafaqun ‘alaih)

SIDANG JEMAAH YANG DIKASIHI SEKALIAN,

Termasuk dalam hak keluarga yang mesti dipenuhi ialah mengunjungi mereka, membantu
ketika dalam kesusahan, sentiasa peka dengan keperluan mereka, mengasihi yang kecil,
menghormati yang tua, menghamparkan wajah yang manis, lemah-lembut dalam berkata-

kata, saling memberi hadiah dan saling mendoakan antara satu sama lain.

Usaha ini hendaklah diteruskan meskipun kita menerima balasan yang buruk daripada
mereka atau mereka bertindak memutuskan hubungan dengan kita. Imam Muslim dan
Imam Ahmad rhm meriwayatkan dari Abu Hurairah RA, beliau berkata, ‘Seorang lelaki
datang kepada Nabi SAW lalu berkata, Wahai Rasulullah! Sesungguhnya aku memiliki
kerabat yang terus kusambung hubungan dengan mereka dan mereka memutuskan, aku
berbuat baik kepada mereka dan mereka berbuat jahat kepadaku, dan mereka bersikap
buat tidak tahu kepadaku sedangkan aku selalu bersikap santun kepada mereka.
Kemudian Baginda bersabda:

‘Jika engkau benar-benar seperti yang engkau katakan, maka seolah-olah engkau
menaburkan bara panas di wajah mereka. Dan sentiasa kemenangan dari Allah SWT

menyertaimu terhadap mereka, selagimana engkau tetap seperti itu”.

Dalam sebuah hadis lain pula, Nabi SAW memberi peringatan keras kepada orang yang
memutuskan hubungan silaturahim. Sabda Baginda SAW:

Maksudnya: “Tidak ada satu dosa yang lebih layak untuk disegerakan hukuman bagi
pelakunya di dunia bersamaan dengan hukuman yang Allah siapkan baginya di akhirat

selain daripada kezaliman dan berbuat buruk kepada orang lain dan memutuskan

silaturahim”. (Hadis riwayat Imam al-Bukhari)

SIDANG JEMAAH YANG DIKASIHI SEKALIAN,

Dalam kita berkunjung untuk merapatkan silaturahim, ada beberapa adab yang hendaklah
dipatuhi, antaranya;

Pertama: Mengikhlaskan diri kerana Allah SWT.

Kedua: Meminta izin untuk hadir dan memberi salam sebelum masuk ke rumah.

Ketiga: menjaga pandangan dan tidak menghendap atau mengintip-intip.
3

Keempat: Duduk hanya di tempat yang telah disediakan dan tidak sibuk dengan barangan
perhiasan tuan rumah.

Kelima: Tidak terlalu lama dan memilih masa yang sesuai untuk berziarah.

Seterusnya, Jika kita datang bersama dengan anak-anak kecil, pastikan mereka tidak
mengotor atau memecahkan barangan tuan rumah. Berpesan terlebih awal kepada
mereka untuk menjaga akhlak dan kelakuan di rumah orang dan tidak mengusik barangan
tuan rumah. Jika berlaku di hadapan mata kita, maka hendaklah kita menasihati anak kecil
tersebut supaya tidak berbuat demikian. Ucapkan terima kasih kepada tuan rumah.
Akhirnya, ziarah yang kita lakukan akan dapat berjalan dengan tenang dan selesa sama
ada kepada kita sendiri dan kepada tuan rumah terutamanya. la juga nantinya akan
mendapat keberkatan dari Allah SWT.

SIDANG JEMAAH YANG DIKASIHI SEKALIAN,

Mengakhiri khutbah pada hari ini, saya ingin meninggalkan beberapa pesanan;

Pertama: Amalan berziarah merupakan suatu amalan yang sangat baik dalam usaha
memelihara silaturahim.

Kedua: Ada beberapa hak terhadap keluarga yang mesti kita penuhi antaranya saling
berkunjung, membantu keperluan dan mendoakan kebaikan buat mereka.

Ketiga: Aktiviti ziarah hendaklah dilakukan dengan memenuhi adab yang telah digariskan
menurut Islam barulah nanti ia akan mendapat keberkatan dari Allah SWT. Ancaman

keras juga diberikan kepada orang-orang yang memutuskan silaturahim.

Firman Allah SWT:

Maksudnya: “(Kalau kamu tidak mematuhi perintah) maka tidakkah kamu harus
dibimbang dan dikhuatirkan - jika kamu dapat memegang kuasa - kamu akan melakukan
kerosakan di muka bumi, dan memutuskan hubungan silaturahim dengan kaum kerabat?

(Orang-orang yang melakukan perkara yang tersebut) merekalah yang dilaknat oleh Allah

serta ditulikan pendengaran mereka, dan dibutakan penglihatannya”. (Surah Muhammad
ayat 22-23)

KHUTBAH KEDUA

